
Centar za nenasilnu akciju (CNA) je nevladina i neprofitna organizacija čiji su 
osnovni ciljevi izgradnja mira, razvoj građanskog društva, regionalna saradnja i 
promocija kulture nenasilja.  
Naša glavna aktivnost je organizovanje i vodjenje treninga (seminara) iz nenasilne 
razrade konflikata i podrška grupama i pojedincima/kama koji žele da se bave 
ovom vrstom rada. Kroz treninge iz nenasilne razrade konflikata imamo kao cilj 
razvoj političke svijesti učesnika/ca i širenje vještina nenasilnog ophođenja sa 
konfliktima. Na treninzima CNA okuplja ljude iz svih krajeva Bosne i Hercegovine, 
Hrvatske, Jugoslavije i Makedonije, time dajući posebnu važnost umrežavanju i 
komunikaciji među ljudima iz različitih krajeva, podržavajući proces razgradnje 
predrasuda i izgradnje povjerenja. 
CNA je počeo sa radom 1997. godine otvaranjem ureda u Sarajevu. Ured u 
Beogradu je otvoren 2001. godine. CNA je ogranak njemačke organizacije KURVE 
Wustrow. 

1.  UVOD 
 
 
 
Drage prijateljice, dragi prijatelji, 
 
pred vama je još jedan tromesečni izveštaj o aktivnostima sarajevskog ureda Centra 
za nenasilnu akciju. 
U prethodna tri meseca imali smo prilike da se opustimo i uživamo tokom zasluženog 
godišnjeg odmora i da napunimo baterije za poslove koji su bili pred nama, ali i da 
nastavimo rad na već započetim aktivnostima i pripremimo se za one koje nas tek 
očekuju. 
 
Pripremali smo se, zajedno sa koleginicama i kolegama iz beogradskog ureda, za 
dugo očekivani povratak jednog našeg člana u svoj rodni grad Beograd nakon dugih 
četrnaest godina. Na sreću, očekivani problemi sa vojnim strukturama su izostali, pa 
naša pripremljena kampanja nije bila neophodna. Takav rasplet situacije vidimo ne 
samo kao dobitak za našu organizaciju, već i kao veliku moralnu podršku za sve one 
ljude koji su iz različitih razloga odbili da budu deo militarističkog sistema, a koji se 
trenutno nalaze rasuti širom sveta bez mogućnosti da se vrate svojim kućama. 
 
Prelazak našeg kolege iz Sarajeva u ured u Beogradu pred nas je još vidljivije stavio 
pitanje kapaciteta koje je sada zaista postalo urgentno. U želji da što bolje 
odgovorimo na novonastalu situaciju, odlučili smo da se «pojačamo» kvalitativno i 
kvantitativno, te se nadamo da će u narednom periodu naš tim biti bogatiji znanjem i 
iskustvima bar još jedne osobe. 
 
U toku je četvrti po redu Program trening za trenere/trenerice, koji od ove godine 
traje godinu dana i odvija se u osam faza, u organizaciji ureda CNA u Beogradu. Naš 
je utisak nakon završenih pet faza da je ovaj prošireni koncept dobra prilika za 
dodatno osnaživanje i poticaj za rad na izgradnji mira učesnika/ca programa, što smo 
proširenjem programa i nameravali postići. Takođe nam je jako drago što su otvorene 
mogućnosti za zajedničke inicijative i aktivnosti ljudi sa različitih naših Treninga za 
trenere/ice, čime je neformalna mreža trenerica i trenera u regionu znatno ojačana. 
  
Započeli smo i istraživanje u Bosni i Hercegovini sa ciljem ispitivanja mogućnosti za 
organizovanje tribina sa učesnicima ratova iz Hrvatske, Srbije i Bosne i Hercegovine u 
okviru projekta Suočavanje sa prošlošću. Osnovni nam je utisak da će nam biti 
potrebno dosta rada i promišljanja kako bi se stvorili odgovarajući uslovi za takva 
dešavanja na ovim prostorima, kao i da postoji mali broj organizacija koje bi bile 
spremne i zainteresovane da rade na ovim pitanjima. S obzirom na takvu situaciju 
nametnulo nam se pitanje nije li neophodno da kao organizacija budemo vidljiviji u 
bosansko-hercegovačkom društvu i na taj način možda doprinesemo jačanju lokalnih 
kapaciteta za otvaranje bolnih pitanja i procesa, kakav je suočavanje sa prošlošću. 
 
Radile/i smo i nekoliko treninga i radionica po pozivu različitih organizacija i sa njih 
nosimo različita iskustva. Potvrda osećaja koliko je važno raditi na osnaživanju ljudi 
u lokalnim zajednicama zajednička je za sve ove aktivnosti, ali ono prema čemu smo 
veoma kritični jeste odnos određenih organizacija, koje ovakve aktivnosti organizuju, 
prema poslu kojim se bave, jer nam se čini kako nedostaje senzibiliteta za rad sa 
mladim ljudima i njihovim potrebama. Ostaje nam da vidimo šta tu možemo učiniti. 

Izbori koji su se desili u Bosni i Hercegovini ponovo su posvedočili o dubine političke i 
društvene krize u ovoj zemlji u kojoj je postalo potpuno uobičajeno da prve vesti na 
dnevnicima počinju rečenicama tipa: «Visoki predstavnik danas je doneo zakon …» ili 
«Danas su zatvorene dve humanitarne organizacije u Sarajevu na zahtev vlade SAD». 
Skoro 50% građana i građanki izbore ne prepoznaje kao mogućnost za stvarnu 
društvenu promenu, a oni koji ipak izađu na glasanje svoje poverenje, u velikoj 
većini, ukazuju onim strankama koje odražavaju i podržavaju etničku i versku 
podeljenost i koje su u dobroj meri doprinele eskalaciji nasilja i rata iz 1992. godine. 
Ni situacija u susednim državama i regionima  Srbiji, Hrvatskoj i Crnoj Gori nije bitno 
povoljnija te možemo po ko zna koji put reći da postoji velika i neodložna potreba da 
se radi u celom regionu, još više i fokusiranije i sa mnogo više stvarne saradnje i 
komunikacije između onih institucija, organizacija i pojedinaca/pojedinki koje/i žele 
da menjaju i promovišu drugačije mogućnosti i sisteme vrednosti. 

2.  GLAVNE AKTIVNOSTI 
 
 
2.1. Četvrti Program Trening za trenere/trenerice 
 
Tokom prethodna tri meseca održane su četvrta faza (petodnevni trening u Bečeju) i 
peta faza (follow up sastanci) ovogodišnjeg Programa Trening za trenere/trenerice, u 
organizaciji ureda CNA u Beogradu. Više o ovim aktivnostima, kao i o celokupnom 
Programu Treninga za trenere/trenerice možete pročitati u tromesečnom izveštaju 
beogradskog ureda CNA. 
 
2.2. Istraživanje u BiH povodom projekta «Suočavanje s prošlošću» 

 
Jedna od aktivnosti započetih  u ovom tromjesječju je istraživanje mogućnosti i 
potreba u  Bosni i Hercegovini za održavanje javnih tribina sa bivšim vojnicima u 
okviru projekta «Suočavanje s prošlošću». U ovoj fazi tog istraživanja imali smo 
sastanke  sa članovima/cama  nekoliko organizacija iz Tuzle, Bijeljine, Zenice..., 
članovima RVI udruženja i nekoliko pojedinaca potencijalnih učesnika, gdje smo 
pored detaljne prezentacije projekta i naših ideja vezanih za to, najviše razgovarali 
o trenutnom stanju u BiH u smislu potrebe za ovakvim projektima i potencijalnim 
teškoćama koje nas čekaju u realizaciji. 
Za neke generalnije zaključke je još rano, ali nam se čini da je kod  većine ljudi sa 
kojima smo se sreli prisutna rezervisanost i, u najmanju ruku, oprez kada je u pitanju 
organizovanje tribina u njihovim sredinama. To se prije svega odnosi na pitanja 
sigurnosti i procjenu da su ljudi u BiH mahom zasićeni temama vezanim za rat. 
Također je pomenuta traumatiziranost većine stanovništva koje je pretrpjelo 
direktna ratna stradanja, što može biti ozbiljna poteškoća na samim tribina, između 
ostalog, zbog nepredvidivosti reakcija publike kao i načina prihvatanja ljudi sa 
«druge strane».  Većina smatra veoma važnim za  bosansko-hercegovačko društvo 
uopšte pokretanje ovakvog oblika rada, pogotovo sa konceptom tribina kakav smo 
imali u Srbiji, ali su uglavnom istakli/e da nisu trenutno u mogućnosti da odgovore 
mogu li ući u saradnju na ovom polju, kao  i da je za njih važno i potrebno da se 
napravi dodatno preispitivanje kapaciteta i stanja u lokalnoj sredini. S tim u vezi smo 
se dogovorili da se u narednom periodu zajedno poradi na analizi konkretnih lokalnih 
( Tuzla, Zenica i Bijeljina) sredina  po pitanju sigurnostnih uslova za održavanje 
ovakvih tribina, mogućnosti medijske podrške kao i volje građana/ki za učestvovanje 
na takvim događanjima. 
Nadalje, potrebno je preispitati koncept samih tribina, odnosno pokušati doći do 
forme tribine (javne tribine, poluzatvoreni forumi, nastupi u TV emisijama …)  koja 
bi  bila odgovarajuća za određenu lokalnu sredinu. Također smo razgovarali o 
njihovoj podršci i saradnji u traženju potencijalnih učesnika bivših vojnika i 
kontaktiranja lokalnih udruženja veterana rata. 
Jedna od organizacija koje smo posjetili nam je nakon nekoliko dana odgovorila da 
smatraju, na osnovu svojih aktivističkih iskustava,  da trenutno ne postoje uslovi za 
realizaciju projekta i da nisu u mogućnosti da budu u većoj meri uključeni u saradnju 
na ovom projektu. 
Predviđeno je još nekoliko posjeta u narednom periodu u Banja Luci, Sarajevu, 
Mostaru i Gornjem Vakufu kako sa organizacijama tako i udruženjima veterana i 
medija. 
Nakon toga bi smo evaluirali čitav proces istraživanja  i zajedno sa 
kolegama/koleginicama iz beogradskog ureda donijeli konkretne i detaljne odluke o 
realizaciji projekta u BiH.  

2.3. Trening za članice i članove sindikata u BiH, Hajdučka Voda - Teslić 
 
Od 10 – 12. oktobra 2002. u Hajdučkoj Vodi kod Teslića održan je seminar na temu 
«Osnove radnog zakonodavstva u BiH, timski rad i razumjevanje konflikata». 
Organizator je bila Međunarodna konfederacija slobodnih sindikata, a dve osobe iz 
tima CNA, Adnan Hasanbegović i Tamara Šmidling, pripremile su i vodile tri radionice 
na ovom treningu.  
Grupa učesnika/ca, njih 18, bila je sastavljena od ljudi aktivnih u omladinskim 
sekcijama granskih sindikata iz različitih krajeva Bosne i Hercegovine. 
 
Ideja organizatora je bila da se naprave dva treninga (od kojih je ovo bio prvi deo) 
tokom kojih će učesnice/i imati prilike da, osim upoznavanja sa nekim pravnim 
aspektima sindikalnog aktivizma, dobiju prostor i za rad na pitanjima i problemima 
timskog rada i razumevanja sukoba, sa kojima se svakodnevno susreću, kako u 
profesionalnom, tako i u svakodnevnom životnom okruženju. Prvi dan ovog seminara 
bio je posvećen temi radnog zakonodavastva i ulozi sindikata u njegovom kreiranju i 
sprovođenju. Drugi deo seminara bio je rezervisan za radionice koje su pripremile 
osobe iz Centra za nenasilnu akciju. 
Za CNA tim je bio izazov raditi sa tako interesantnom ciljnom grupom, za koju 
smatramo da ima veliki potencijal za aktivno učešće u menjanju društvenih obrazaca 
i vrednosti, kao i za kreiranje drugačije društvene atmosfere. Istovremeno je naša 
procena bila da je potrebno raditi na osnaživanju i senzibilizaciji ove ciljne grupe, pa 
smo se rado odazvali pozivu da održimo tri radionice na ovom seminaru.  
Ušli smo u rad na ovom seminaru svesni vremenskog ograničenja koje ne ide na ruku 
obuhvatnosti i širini obrađivanih tema, pa je pokušano da se u vrlo ograničenom 
vremenskom okviru napravi presek suštinskih tačaka u vezi sa temama nenasilna 
komunikacija, timski rad i donošenje odluka i razumevanje sukoba. Utisak je da se u 
tome, u dobroj meri uspelo, čemu je mnogo doprinela i aktivnost grupe koja ja zaista 
bila na zavidnom nivou. Učesnice/i su se uglavnom već poznavali međusobno i imali 
neko iskustvo zajedničkog rada pa je proces izgradnje grupe time znantno olakšan, i 
postojala je atmosfera poverenja i sigurnog prostora u kojoj je bilo zaista ugodno 
raditi. 
Tokom procesa rada postavljano je dosta pitanja koja su podsticala druge na 
razmišljanja, stavovi su iznošeni transparentno, a bilo je i dosta samorefleksije od 
strane učesnica/ka, čime smo posebno zadovoljni. 
 
Većina učesnika/ca je u evaluaciji izrazila zadovoljstvo metodama i načinom rada, 
kao i odabirom tema. Neke od izjava tokom evaluacije: 
 

- Mislim da smo svi nešto naučili. Pomogao nam je rad u grupi i timu. 
- Došao sam do tražene kuće i otvorio vrata iza kojih se krije more mogućnosti. 
- Poučno i kratko je trajalo. Proces je dobro zamišljen. 
- Iz programa mi je izgledalo nejasno, a sada sam jako zadovoljna. 

 
S obzirom da će u februaru biti održan i drugi deo ovog seminara mišljenja smo da će 
biti prilike i prostora da se odgovori na neka pitanja koja su ovom prilikom ostala 
nepokrivena zbog manjka vremena.  
 
2.4. Jednodnevna radionica u Prijedoru, 04.11.2002. 
 
Kao dio petodnevnog treninga pod nazivom «Pomirimo se» («Let's make the peace»), 
koji je organizovala Agencija Lokalne Demokratije – Prijedor u saradnji sa 
italijanskom organizacijom Obsservatorio Balcani održana je u Prijedoru 04.11.2002. 

godine radionica na temu razumijevanje sukoba koju je pripremio i vodio član CNA 
tima Nedžad Horozović. Na radionici su učestvovali uglavnom članovi/ice omladinskih 
klubova ali i mladi aktivni u nevladinim organizacijama iz Prijedora, Novog Grada, 
Banja Luke i Zavidovića, njih ukupno 14.  
Tokom treninga obrađivane su različite teme (Kontekst «svijeta»-globalizacija, uloga 
zajednice i narodne diplomatije, teritorija i umrežavanje...) i tom prilikom 
učesnici/e su se susreli sa različitim pristupima i metodama rada (predavanja, 
interaktivne radionice, plenarne diskusije). Iako je sam trening imao širi naziv: 
Obuka o nenasilnom rješavanju konflikta samo jedan dan treninga je bio predviđen, 
od strane organizatora, za rad na razumijevanju konflikta tako da nije bilo moguće 
dublje i sveobuhvatnije raditi na toj temi.  
Voditelj radionice je postavkom radionice i njenom moderacijom pokušao da otvori 
prostor za uočavanje paralela između stanja u lokalnim sredinama iz koje su 
učesnici/ce došli/e, kao i njihovo osnaživanje u pravcu preuzimanja odgovornosti u 
društvu i sagledavanju mogoćnosti djelovanja. 
U evaluaciji radionice učesnici/ce su posebno istakli zadovoljstvo dinamičnošću 
radionice i mogućnošću učestvovanja svih u vježbama i diskusijama.  
Kako je poziv za vođenje radionice od strane organizatora došao veoma kasno (svega 
dva dana prije početka treninga) vrijeme za pripremu i upoznavanje sa konceptom i 
ciljevima samog treninga je bilo prekratko. Vezano za to ostao je osjećaj da se moglo 
puno više napraviti da su osobe koje su osmišljavale i vodile dijelove ovog treninga 
imale priliku da učestvuju u procesu osmišljavanja cjelokupnog koncepta, kao i da se 
kroz njihovu međusobnu komunikaciju i razmjenu ideja o sadržini treninga mogao 
postići veći nivo ostvarenosti ciljeva sa kojima se ušlo u pripremu treninga i samo ime 
treninga bi bilo više u vezi sa onim što se radilo. Ovako je ostao utisak nejasne 
povezanosti obrađivanih tema i njihovog izbora sa ciljevima aktivnosti. 
Ono što raduje je da je i u ovoj grupi prepoznata velika spremnost za rad na sebi i na 
problemima u svojoj zajednici kod učesnika/ca, što nam govori da je rad sa mladima 
na njihovom osnaživanju u BiH jako potreban i važan, ali takođe i da je neophodno 
imati jasnu sliku o tome šta se želi i može uraditi po tom pitanju. 
 
 
2.5. Trening iz nenasilne komunikacije i nenasilne transformacije 
konflikata, Banovići, 20-24. 11. 2002. god. 
 
Na poziv Udruženja građana »Centar za mlade« iz Zavidovića dva člana i članica CNA 
(Adnan Hasanbegović, Milan Colić i Helena Rill) održali su četvorodnevni trening iz 
nenasilne razrade konflikata. Potrebu za ovakvim treningom su prepoznali lokalni 
ljudi pošto se posledice nasilja i sukoba još snažno osećaju. Naime, u toku rata bilo 
je oruzanih sukoba između Bošnjaka koji su većinsko stanovništvo u Zavidovićima i 
Hrvata, većinskog stanovništva u susednom Žepču. I dalje ima izbeglica iz oba mesta 
u onom drugom iako ih deli samo nekoliko kilometara. Izgradnja poverenja među 
njima je i dalje potrebna. 
Jedan ovakav trening već je organizovan prošle godine gde su učestvovali mladi iz 
Zavidovića i Žepča, a treneri/ce su bili/e članovi/ce i saradnik CNA. Ispitavši 
potrebe, Centar za mlade je došao do toga da potreba za ovim treningom i dalje  
postoji. 
 
Međutim, mladi iz Žepča se nisu pojavili što smo saznali jedan dan pred trening. 
Tačni razlozi nam nisu rečeni. Njihovo nedolaženje je delimično promenilo program i 
cilj održavanja treninga, ali CNA tim je došao do toga da je i u homogenijoj grupi 
važno raditi na pitanjima konflikta i nasilja, te raditi na osnaživanju učesnika-ca za 
aktivizam kao putu ka kvalitetnoj društvenoj promeni. Na treningu su se obrađivale 

teme: nenasilna komunikacija, timski rad, donošenje odluka, percepcija i 
razumevanje konflikata, nasilje/ nenasilje i moć. 
 
Na treningu je učestvovalo 12 mladih; njih 10 je bilo iz Zavidovića, Bošnjaka i 
Bošnjakinja i dvoje iz Prijedora, srpske nacionalnosti. Grupa je bila po nacionalnom 
pitanju nebalansirana, ali isto tako i po pitanju pola: četiri žene i osam muškaraca. 
Veličina grupe se menjala što je imalo uticaj na dinamiku s obzirom da su nas tri 
osobe napustile iz objektivnih razloga. Kako se to desilo posle dva dana treninga, tim 
nije bio siguran koliko će odlazak uticati na dalji rad pošto je u maloj grupi mnogo 
manja interakcija između učesnika-ca. Međutim, grupa je prevazišla očekivanja: 
većina učesnika-ca u teme je ulazila vrlo duboko, čula su se preispitivanja, više su se 
bazirali na analizi procesa vežbi, nego na sadržaju.  
 
Tim ima utisak da su teme koje su pokrenute ujedno i zaokružene, a ne ostavljene do 
pola, nedovoljno produbljene, te da je obrađivanje ovih tema bilo vrlo značajno za 
učesnike-ce. Neke od izjava tokom evaluacije treninga na pitanje šta su dobili/e od 
ovog treninga su: 
 
- Dobio sam bolje razumevanje, dosta znanja o kojem nismo baš razmišljali.  
- Dobio sam mnogo znanja, mišljenja koja su otvorila novi način razmišljanja – nešto što je 
bilo u meni ali nisam otkrio do sada. Dobio sam energiju, snagu; u glavi mi se složio koncept 
širenja svega ovoga drugim ljudima. Dobio sam neki proširen vidik o čemu mogu razmišljati; 
proširio svoje gledanje sveta.  
- Dobio sam nova poznanstva, prijatelje. Baš sam dobio jarane. Dobio sam želju da se 
posvetim ovoj temi. 
- Uspela sam da shvatim neke stvari koje su svakodnevnica. Nisam razmišljala na ovaj 
način. Uspela sam shvatiti kolika je bitnost ovih stvari. 
 
Tim vidi jednu osobu kao potencijal za multiplikaciju znanja i veština - za trening za 
trenere/ice, te nekoliko osoba za bazični trening iz nenasilne razrade konflikata. 
Takođe je u internoj evaluaciji tim došao do toga da ga je ovaj trening ohrabrio u 
smislu rada i na lokalnom nivou, odnosno edukacije i osnaživanja ljudi da aktivno  
deluju u svojoj lokalnoj zajednici, a ne samo regionalnom. 
Poteškoća s kojom se trenerski tim susreo odnosi se na ponašanje pojedinaca -
organizatora ovog treninga. Naime, ljudima u CNA je bitno podržavanje lokalnih 
kapaciteta, ali odnos prema radu i učesnicima-ama treninga, koji su pokazali 
pojedinci iz ove organizacije, CNA tim doživljava kao nekostruktivan i neadekvatan u 
smislu građenja mira, koji se očitovao u stavu organizatora prema učesnicima/ama s 
neuvažavanjem i tipa »vi ste tu zbog nas«.  

3.  OSTALE AKTIVNOSTI 
 
 
3.1. QPSW seminar o «Suočavanju s prošlošću» 
 
U organizaciji Queker Peace and Social Witness (QPSW) u Tuzli (BiH) je od 26-29. 11. 
2002. održan seminar pod nazivom «Kako se suočavamo s prošlošću» na kojem je 
učestvovao član CNA tima Adnan Hasanbegović. 
Učesnici/ce su bili aktivisti/kinje različitih NVO-a iz BiH, Srbije, Crne Gore i 
Hrvatske. Voditelji/ce su bili članovi/ce regionalnog tima QPSW-a, te kao 
gošća/predavačica/moderatorica Roberta Bačić, aktivistkinja iz Čilea. 
Koncept seminara je bio sastavljen iz kombinacije predavanja, interaktivnih 
radionica, prezentacija video i pisanih materijala i plenarnih diskusija. 
 
 Roberta B. je 17 godina aktivno radila na procesu suočavanja s prošlošću u 
čileanskom društvu gdje je nakon  puča 1973 god.  uspostavljena veoma nasilna vojna 
diktatura koja je ostavila mnogo žrtava i uopšte teških posljedica na čileansko 
društvo koje je prolazilo i danas prolazi kroz različite procese društvenog 
preispitivanja, pomirenja i oporavka. Ta činjenica je zapravo poslužila kao osnov 
koncepta ovog seminara u smislu veoma detaljnih prezentacija čileanskog iskustva 
suočavanja s prošlošću, prije svega kroz rad tamošnje Komisije za istinu, čija je  
Roberta bila vanjska saradnica i predstavnica tamošnjih udruženja za ljudska prava i 
drugih aktivističkih grupa i organizacija. 
 Pored uvodnog izlaganja o važnosti i potrebi samog suočavanja s prošločću,  
predstavljanje čileanskog iskustva iskorišteno je kao baza za pokretanje diskusija o 
stanju u bivšoj Jugoslaviji po pitanju suočavanja s prošlošću, komisijama za istinu, o 
sličnostima i razlikama u dva područja, te o primjenjivosti modela iz Čilea u našem 
kontektsu. Uz dosta zanimljivih i korisnih diskusija koje su se dešavale na seminaru 
neke od najupečatljivih su bile razgovori o samom pojmu  «istine» u društvenim 
kontekstima i o trenutnom stanju i dešavanjima po pitanju suočavanja s prošlošću u 
bivšoj Jugoslaviji. 
Za CNA ovaj seminar je došao u dobrom periodu zbog našeg konkretnog aktiviranja na 
aktivnostima koje se tiču ove teme. Pored  razmjene iskustava i ideja, prezentovan 
je dosta detaljno naš projekat  tribina «4 pogleda» sa intencijom i otvorenim 
pozivom prisutnim aktivistkinjama/ima za saradnju na skorašnjem nastavku 
realizacije ovog projekta u BiH, Hrvatskoj i Srbiji. Uspostavljen je direktan kontakt sa 
predstavnicima/ama nekoliko organizacija iz BiH kao potencijalnim partnerima na 
projektu javnih tribina sa bivšim vojnicima što nam je jako bitno u trenutnoj fazi 
istraživanja potreba i mogućnosti organizovanja tih tribina u BiH. 
U dobroj mjeri seminar je bio koristan i osnažujući.  
Jedina zamjerka organizatoru koja im je upućena je bila zbog nepozivanja 
članova/ca CNA ureda u Beogradu kao i nekih drugih organizacija iz Srbije, koje su 
direktno uključene u rad na pokretanju procesa sučavanja s prošlošću, sa dosta 
konkretnog iskustva na ovom polju.       
Više informacija o seminaru možete dobiti od QPSW ureda u Sarajevu. 
E-mail:qpsw@bih.net.ba 

4.  PLANIRANE I ODLOŽENE AKTIVNOSTI 
 
 
4.1. Planovi 
 
U narednom tromesečnom periodu planirano je da naši uredi organizuju i sprovedu 
sledeće aktivnosti: Osnovni trening iz nenasilne razrade konflikata, koji će biti 
održan u Vogošći od 13. do 23. 12., nastavak istraživanja o mogućnostima rada u BiH 
na temi Suočavanje sa prošlošću, sastanak umrežavanja koji bi trebalo da bude 
održan u drugoj polovini februara u organizaciji ureda CNA u Beogradu, a čiji bi fokus 
takođe bio proces suočavanja sa prošlošću u regionu bivše Jugoslavije. Takođe je 
planirano da neki/e od naših članova/članica početkom naredne godine gostuju u 
zagrebačkom Centru za mirovne studije, gde bi prezentovali/e naša dosadašnja 
iskustva, kao i buduće aktivnosti u vezi sa radom na temi Suočavanje sa prošlošću. 
 
4.2. Odložene aktivnosti 
 
Zbog nemogućnosti da obezbedimo finansijsku podršku za jedan Osnovni trening iz 
nenasilne razrade konflikata koji je bio planiran da se održi u oktobru, morali smo da 
odložimo održavanje tog treninga, uz nadu da ćemo u narednom periodu uspeti da 
dobijemo sredstva za njegovo organizovanje i sprovođenje. 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
CNA veoma pozdravlja povratne informacije, sugestije, 

pitanja i kritike u vezi sa ovim izveštajem i našim radom uopšte. 
Vaša razmišljanja su nam od pomoći! 

Hvala vam. 

Zahvaljujemo se svima koji su podržali projekat KURVE Wustrow - Centar za nenasilnu akciju, 
finansijski ili svojim angažovanjem koje je omogućilo ovaj projekat i pomoglo da se osigura njegova 

primena kao i svima onima koji su bili sa nama u svojim mislima. 
 

 
 
 

POSEBNO HVALA: 
 

Auswärtiges Amt – German Federal Ministry of Foreign Affairs 
Biro za ljudska prava Tuzla 

Branko Todorović 
Berghof Stiftung & Berghof Research Institute for Creative Conflict Management 

Cara Gibney 
Celia McKeon 

Committee for Conflict Transformation 
Conciliation Resources 

 Centar za mirovne studije Zagreb 
 CNA ured u Beogradu 

Deutsche Friedensgesellschaft Vereinigte Kriegsgegner - DFG VK Bielefeld 
Internationale Ärzte zur Verhütung des Atomkrieges - IPPNW Deutschland 

Jasmin Redžepović 
Martina Fischer 

Menschenrechtsreferat des Diakonischen Werkes 
Miodrag Živanović 
Natascha Zupan 

 Nina Vukosavljević 
GTZ 

Quaker Hilfe 
 Quaker Peace and Social Witness London 

Roland Salvisberg 
Sezam Zenica 

Suedost Europe Kultur e.V. 
Swiss Federal Department of Foreign Affairs 

Uno Stiftung 
svim učesnicima i učesnicama treninga 

 
 
 

 
Adnan Hasanbegović 

Nedžad Horozović 
Tamara Šmidling 

 
Za Centar za nenasilnu akciju 

 
u Sarajevu, decembra 2002. 

 
 
 
 
 
 
 

Ovaj izveštaj može se slobodno distribuirati uz znanje izvora. 
 

© CNA 

